
అనుపాత్తవాచకలుప్త —

	సీ.	
దర్పితాహికనృపోత్తములు ని న్నెదిరింపఁ, గలరె ధీరోత్తమగండబిరుద

విమతకీర్తిప్రతాపములు నీచే సమ, కట్టునే యుభయరగండబిరుద

యరివధూతాటంకగరిమంబు నీచేతఁ, గలుగునే గండభేరుండబిరుద

పరిపంథిగంధసింధురపంక్తి నీమ్రోల, నుండునే గండభేరుండబిరుద



	 







	తే.	
యరుణపరిణతధామ రామాభిరామ, రామణీయకనిర్జితప్రసవబాణ

బాణసాహిత్యపరిపాకపాకవైరి, విభవసౌభాగ్య యోబభూవిభునృసింహ.

	తే.	
అరుణపరిణతధామ రామాభిరామ, యనెడిచో భానుకైవడి నలరుకాంతి

పంక్తి గలవాఁడు రామునిపగిదిఁ బొల్చు, వాఁడు ననువాచకం బవివక్షితంబు.

అనుపాత్తవాచకధర్మోపాదానలుప్త —

	సీ.	
ఇటు బేసితేజీల నెనయు మిన్నులతేరి, జోదు పుట్టినకొండఁ జూచినాఁడ

నిటు నేల జేజేల కెఱుకైనచెంగావి, సుదసంజఁ దగుకొండఁ జూచినాఁడ

నిటు కోడెరౌతు మైనిడ్డ సొమ్ములమేఁత, సొంపు లీనెడుకొండఁ జూచినాఁడ

నిటు నల్లదేవరయింట నంటినతెల్ల, జోటివా యన కొండఁ జూచినాఁడ



	 







	తే.	
నిందు నందును నీతోడియీడువానిఁ, గడకతోఁ గానఁగానను గాన ననుచు

నిక్క మేబాసకైనను నిల్చువాఁడ, నరనుతాటోప యోబయనరసభూప.

అనుపాత్తవాచకధర్మోపమానలుప్త —

	మ.	
మహితప్రాభవమానధుర్యమితవాఙ్మర్యాదమీనాంకవి

గ్రహముఖ్యాన్వయమూర్తిశౌర్యరసమేఘత్యాగమైత్రీరఘూ

ద్వహమేధాన్వితమౌక్తికాభరణమంత్రప్రౌఢమస్తాగ్రస

క్తహరిశ్రీచరణాబ్ద వర్ధిలు గుణాధారా నృసింహాధిపా.

	తే.	
అలర మీనాంకవిగ్రహుం డనెడిచోట, నిందు మీనాంకుమైవలె నింపు మీఱు

విగ్రహము గల్గువాఁ తన వెలయు సామ్య, వాచకోపమానంబు లసూచితములు.

	క.	
ద్వివిధం బగుసాధర్మ్యము, భువి నుపమానోపమేయముల కొక్కటి యై

తవుటయు రెంటికి ద్వివిధం, బవుట యన ద్విదీయగతియు నలరు ద్వివిధ మై.

	క.	
క్షితి నేకార్థము శబ్ద, ద్వితయంబున సంఘటింప వెలయును వస్తు

ప్రతివస్తుత యగుబింబ, ప్రతిబింబకయర్థశబ్దసార్థక్యమునన్.

వస్తుప్రతివస్తూపమ —

	క.	
అవనిఁ బరిష్కృత మయ్యెన్, రవివంశం బోబశౌరినరసింహునిచే

దివిచరతరుభూషిత మై, నవనవగతిఁ బొల్చు నందనవనం బనఁగన్.

		 ఈ పేజీలో చివరి మార్పు 8 జనవరి 2022న 23:48కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

